
Azərbaycan Ali Məhkəməsi 100 illik tarixi ərzində çox şərəfli bir inkişaf 
yolu keçib. Xüsusilə, Azərbaycan  müstəqilliyini bərpa etdikdən sonra bu 

inkişaf  dinamik xarakter alıb. Ölkəmizin davamlı tərəqqisini təmin etmək üçün 
sosial-iqtisadi və digər sahələrdə həyata keçirilən islahatlar məhkəmə-hüquq 
sisteminin inkişafında da yeni mərhələnin başlanmasına və bu sahədə davam 
edən islahatların dərinləşməsinə təkan verib.

Ədalət mühakiməsinin  müstəqil və 
qərəzsiz həyata keçirilməsi hər bir de-
mokratik cəmiyyətin əsas təməl daş-
larından biridir. Məhkəmə hakimiyyəti 
təmsilçilərinin üzərinə isə yalnız bir 
vəzifə düşür - qanunun aliliyini təmin 
etmək, ədalətli və qərəzsiz olmaq, hu-
manist prinsiplərə və sağlam düşüncə 
tərzinə əsaslanan qərarlar qəbul etməklə 
şərəfli hakim adını daim uca tutmaq.

 Vahid məhkəmə təcrübəsinin yara-
dılması indi  bütün ölkələrdə zərurətə 
çevrliməkdədir. 

Bu il Azərbaycan Respublikasında Ali 
Məhkəmənin yaradılmasının 100 illik yu-
bileyidir.  Gəlin,  tarixi vərəqləyək. 

XX əsrin əvvəllərindən başlayaraq 
Azərbaycanın ictimai-siyasi həyatında 
ciddi dəyişikliklər baş vermiş, xalqımı-
zın apardığı tərəqqi, demokratiya və 
azadlıq ideyaları uğrunda mübarizənin 
nəticəsi olaraq 1918-ci ilin 28 mayında 
bütün müsəlman dünyasında ilk dəfə 
Azərbaycan Xalq Cümhuriyyəti yaradıl-
mışdır. 

Azərbaycan Xalq Cümhuriyyətinin  
Nazirlər Şurası tərəfindən  1918-
ci il noyabrın 14-də  Azərbaycan 
məhkəmə tarixində ilk dəfə olaraq 
bilavasitə məhkəmə fəaliyyəti ilə bağlı 
“Azərbaycan Məhkəmə Palatası haq-
qında” Əsasnamə qəbul edilmişdi. 
Azərbaycan Məhkəmə Palatası mülki 
və cinayət departamentlərindən ibarət 
olmuş, bəzi mühüm işlər üzrə birin-
ci instansiya, əsasən isə apellyasiya 
instansiyası məhkəməsi kimi fəaliyyət 
göstərmişdir.  

Azərbaycan Xalq Cümhuriyyəti Parla-
mentinin 1918-ci il 26 dekabrda qəbul et-
diyi “Ədliyyə sahəsində Deklarasiya”nın 
ölkədə məhkəmə hakimiyyətinin 
təşkilində və formalaşmasında böyük 
əhəmiyyəti olmuşdur. Məhz həmin Dek-
larasiya ilə məhkəmə hakimiyyətinin 
təşkili və fəaliyyət prinsipləri müəyyən 
edilmiş,  ədalət mühakiməsinin yalnız 
məhkəmələr tərəfindən, vətəndaşların 
məhkəmə və qanun qarşısında 
bərabərliyi əsasında həyata keçirilməsi, 
hakimlərin müstəqil və yalnız qanuna 
tabe olmaları bəyan edilmişdir. 

1920-ci ilin mart ayında Ali 
Məhkəmənin yaradılması haqqında   
Əsasnamə layihəsi hazırlanaraq qəbul 
edilməsi üçün parlamentə təqdim edil-
di. Lakin bolşeviklərin hakimiyyəti ələ 
keçirmələri Ali Məhkəmənin yaradılması-
na imkan vermədi. 

Azərbaycanda 1920-ci ilin aprelində 
sovet-bolşevik hakimiyyəti qurulduq-
dan sonra isə Ali İnqilabi Tribunal ya-
radılıb, həmin orqan yuxarı məhkəmə 
orqanı kimi işlərə həm kassasiya, 
həm də nəzarət qaydasında baxmaq 
səlahiyyətinə malik olmuşdur. Daha 
sonra yeni məhkəmə quruluşunun ya-
radılması ilə əlaqədar Azərbaycan SSR 
Mərkəzi İcraiyyə Komitəsi 1923-cü il 13 
fevral tarixli 8 saylı qərar qəbul edərək Ali 
Məhkəməni yaratmışdır.

1991-ci il məhkəmə quruluşu 
dəfələrlə dəyişilsə də, Azərbaycan SSR 
Ali Məhkəməsi ölkənin Ali Məhkəmə or-
qanı kimi mövcud olmuşdur. 70 il davam 
edən sovet dövrü ərzində Ali Məhkəmə 
dövrün şərtləri çərçivəsində ölkəmizdə 
məhkəmə fəaliyyətinin və hüququn in-
kişafına yönəlmiş fəaliyyət göstərmişdir. 

Azərbaycan 1991-ci il oktyabrın 18-
də “Müstəqillik haqqında Konstitusiya 
Aktı”nı qəbul etməklə keçmiş SSRİ-nin 
tərkibindən ayrılaraq yenidən özünün 
dövlət müstəqilliyini bərpa etmişdir. 

Azərbaycan Ali Məhkəməsinin 
100 illik yubileyi çox əlamətdar bir ilə 
təsadüf edir. Bu il mayın 10-da  xalqı-
mız müasir Azərbaycanın qurucusu, 
ulu  öndər Heydər Əliyevin 100 illik yu-
bileyini qeyd etməyə hazırlaşır. Müstəqil 
Azərbaycanda məhkəmə sisteminin in-
kişafı ümummilli liderin fəaliyyəti ilə sıx 
bağlıdır.  

Hüquqi-demokratik cəmiyyət qu-
ruculuğunun başlıca şərtlərindən 
biri də yeni dövrün tələblərinə cavab 
verən hüquq islahatlarının reallaş-
ması, ədalət mühakiməsini həyata 
keçirən məhkəmələrin müstəqilliyinin 
təmin edilməsi, qanunun aliliyinin bütün 
səviyyələrdə qorunmasıdır. Təsadüfi 
deyildir ki, ictimai münasibətlər sis-
teminin qanunamüvafiq qaydada 
tənzimlənməsində, insan və vətəndaş 
hüquq və azadlıqlarının təminatında 
mühüm rol oynayan məhkəmə 
hakimiyyətində kompleks islahatların 
həyata keçirilməsi məsələsi ulu öndər 
Heydər Əliyevin daim xüsusi diqqət ye-
tirdiyi məsələ olmuşdur. 

Yeni müstəqillik dövründə 
Azərbaycan xalqı ulu öndər Heydər 
Əliyevin rəhbərliyi altında dövlət quru-
culuğu işinə başlayıb. 1995-ci ilin no-
yabr ayının 12-də qəbul edilən müstəqil 
Azərbaycanın Konstitusiyası bu sahədə 
atılan ən önəmli addım olmuşdur. Kons-
titusiyamız demokratik quruluşa təminat 
vermiş, insan hüquqlarının qorunma-
sını dövlətin ali məqsədi kimi bəyan 
etmiş, qanunların aliliyini təmin edən 
hüquqi və dünyəvi dövlət quruculu-
ğu üçün uyğun mexanizmlər yaratmış, 
xüsusən də, məhkəmə hakimiyyətinin 
müstəqilliyini təsbit etmiş və hakimlərin 
işlərə qərəzsiz, ədalətlə, tərəflərin hüquq 
bərabərliyinə, faktlara əsasən və yalnız 
qanunlara tabe olmaqla baxacaqlarını 
müəyyənləşdirmişdir. 

Ardınca ölkəmizdə ulu öndər Heydər 
Əliyevin rəhbərlik etdiyi Hüquqi İsla-
hatlar Komissiyası yaradılmış, qısa 
müddət ərzində xeyli mütərəqqi qanun-

lar qəbul edlimiş, əməli işlər həyata ke-
çirilmişdir. 1997-ci ildə isə “Məhkəmələr 
və hakimlər haqqında” Qanun qəbul 
edildi. Bu Qanunda Azərbaycan Res-
publikasında məhkəmələrin təsis olun-
ması prinsipləri, ədalət mühakiməsinin 
həyata keçirilməsinə dair əsas 
müddəalar, ölkəmizdə məhkəmə sis-
temi, məhkəmələrinin fəaliyyətinin 
təşkilati təminatı, hakimlərin statusu, 
təyin edilməsi qaydası və səlahiyyətləri, 
müstəqilliyi, maddi və sosial təminatı, 

həvəsləndirilməsi, səlahiyyətlərinə xitam 
verilməsi və intizam məsuliyyəti ilə bağ-
lı məsələlər təsbit olundu. Xüsusi qeyd 
edilməlidir ki, biz məhkəmə sisteminin 
yenidən qurulması işini və bu sahədə 
həyata keçirdiyimiz fəaliyyəti beynəlxalq 
hüququn norma və prinsiplərini nəzərə 
almaqla həyata keçirdik, bu prosesdə 
beynəlxalq təşkilatlar və qabaqcıl 
təcrübəyə malik ölkələrlə sıx əməkdaşlıq 
etdik. Həmin dövrlərdə görülmüş işlərə 
nəzər salarkən Heydər Əliyev bəyan etdi 
ki, “...biz Azərbaycanın məhkəmə siste-
mini tamamilə müasir səviyyəyə qaldır-
dıq və demokratik prinsiplər əsasında 
yaratdıq”. 

İndi ölkəmizdə üç pilləli məhkəmə 
sistemi mövcuddur, məhkəmələrə 
əlçatımlılığı təmin etmək üçün regi-
onal əsaslarda yaradılmış apellyasi-
ya instansiyası və ixtisaslaşmış ağır 
cinayətlər, kommersiya və inzibati 
məhkəmələr fəaliyyət göstərir. 2011-ci 
ildən fəaliyyət göstərməyə başlamış in-
zibati məhkəmələr isə dövlət orqanla-
rının qərar və hərəkətlərindən verilmiş 
şikayətlərə baxılması ilə bağlı uğurlu bir 
mexanizm kimi hüquq sistemimizdə öz 
layiqli yerini tutmuşdur. 

Ölkəmizdə yeni təsisat kimi yaradıl-
mış Məhkəmə-Hüquq Şurası  tərəfindən 
həyata keçirilən tədbirlər, hakim 
vəzifələrinə namizədlərin seçilməsi işinin 
təşkili Avropa Şurası tərəfindən ən yaxşı 
təcrübələrdən biri kimi tanınmış və üzv 
dövlətlərə tövsiyə olunmuşdur.

Azərbaycan Respublikası 25 yan-
var 2001-ci il tarixdə Avropa Şurasına 
daxil olmuş, ölkəmiz İnsan Hüquqla-
rının və Əsas Azadlıqların Müdafiəsi 
haqqında Konvensiyanın və ona əlavə 
Protokolların tətbiqi və təfsiri məsələləri 
üzrə İnsan Hüquqları üzrə Avropa 
Məhkəməsinin yurisdiksiyasını tanımış-
dır. Bu gün ölkəmizdə Konvensiya və Av-
ropa Məhkəməsinin presedent hüququ 
daxili qanunvericiliyimizin tərkib hissəsi 
kimi qəbul edilir və hüquq tətbiqetmə 
təcrübəsində məhkəmələr tərəfindən 
rəhbər tutulur. Avropa Məhkəməsi ilə 
əməkdaşlığa biz böyük önəm veririk, 
onun qərarları hər nə qədər zaman-
zaman bizim cəmiyyətdə də müzakirə 
predmetinə çevrilsə də, ümumən hüquq 
tətbiqetmə təcrübəsində nəzərə alınır. 

Ulu öndərin məhkəmə-hüquq 
sistemində əsasını qoyduğu mütərəqqi 
islahatları inamla davam etdirən dövlət 
başçısı, cənab İlham Əliyev sosial-
iqtisadi uğurların miqyasına, habelə 
cəmiyyətin demokratik şüur səviyyəsinin 
yüksəlməsi ilə paralel olaraq qanunla-
rın liberallaşdırılmasını, məhkəmələrin 
fəaliyyətinin müasirləşdirilməsini vacib 
sayır. Bu məqsədlə hələ 2004-cü ilin 
dekabrında Məhkəmə-Hüquq Şurası 
haqqında  yeni qanun qəbul olunmuş, 
Məhkəmələr və hakimlər haqqında  

Qanuna bir sıra mütərəqqi dəyişikliklər 
edilmişdir. Konstitusiya Məhkəməsi 
haqqında  qanuna əlavə və dəyişikliklər 

edilməsi haqqında  2003-cü il 23 dekabr 
tarixli qanuna əsasən isə vətəndaşların 
pozulmuş hüquq və azadlıqlarının 
bərpası ilə bağlı birbaşa Konstitusiya 
Məhkəməsinə müraciət etməsi hüqu-
qunun həyata keçirilməsi mexanizmləri 
müəyyən olunmuşdur. 

Məhkəmə sisteminin fəaliyyətinin 
təkmilləşdirilməsi ilə bağlı tədbirlər 
barədə son illər ölkə başçısının imzaladı-
ğı fərman və sərəncamlar Azərbaycanda 
insan hüquqlarının müdafiəsinin əsas 
təminatlarından olan məhkəmələrin nü-
fuzunu və əhalinin məhkəmələrə olan 
inamını artırmışdır. Respublikamızda 
məhkəmələrin fəaliyyətini tənzimləyən 
qanunvericilik bazasının yenilənməsi, 
məhkəmə hakimiyyətinin və hakimlərin 
müstəqilliyinin artmasını təmin edən 
demokratik hüquqi təsisatların forma-
laşdırılması və bu sahədə digər çox-
saylı mütərəqqi islahatların həyata 
keçirilməsi həm cəmiyyət, həm də nü-

fuzlu beynəlxalq təşkilatlar tərəfindən 
yüksək qiymətləndirilir. Qürur hissi ilə 
qeyd etmək olar ki, artıq ölkəmizdə 
inkişaf etmiş dövlətlərə məxsus olan 
xüsusiyyətlərə malik Azərbaycan xal-
qının dövlətçilik məqsədlərinə və milli-
mənəvi dəyərlərinə uyğun, müsbət 
cəhətləri ilə fərqlənən, demokratik inkişa-
fa və beynəlxalq hüquqi məkana inteqra-
siya prosesinə şərait yaradan hüquq və 
qanunvericilik sistemləri qurulmuşdur. 
Onların müasir tələblərə müvafiq olaraq 
daha da təkmilləşdirilməsi prosesi ölkə 
Prezidentinin rəhbərliyi altında uğurla 
davam etdirilir. 

Prezident İlham Əliyevin 19 yan-
var 2006-cı il tarixli Azərbaycan Res-
publikasında məhkəmə sisteminin 
müasirləşdirilməsi və bəzi qanunveri-
cilik aktlarına dəyişikliklər və əlavələr 
edilməsi haqqında  Azərbaycan Res-
publikası Qanununun tətbiq edilməsi 
barədə fərmanında bu məsələlər geniş 
əksini tapdı. Regionların sosial-iqtisadi 
inkişafı sahəsində həyata keçirilmiş bir 
sıra təşkilati-hüquqi, sosial tədbirlərin 
mahiyyətindən irəli gələn bu mühüm 
fərmanda bölgələrdə yeni apellyasiya 
və iqtisad məhkəmələrinin yaradılması 
başlıca vəzifə kimi qarşıya qoyulmuş-
du. Fərmanın imzalanması rayonlarda 
yaşayan vətəndaşlara göstərilən hüqu-
qi yardımın səviyyəsini yaxşılaşdırmaq, 
onlarda haqlı narazılıq doğuran sui-
istifadə, süründürməçilik hallarını, eləcə 
də digər nöqsanları aradan qaldırmaq, 
ədalət mühakiməsinin səmərəliliyini 
yüksəltmək, məhkəmələrə inamı artır-
maq, müraciət imkanlarını asanlaşdır-
maq, məhkəmələrin fəaliyyətində yeni 
informasiya texnologiyalarının tətbiqinə 
nail olmaq, məhkəmə aparatlarının struk-
turunu və işini daha optimal şəkildə qur-
maq, habelə hakimlərin sosial vəziyyətini 
yaxşılaşdırmaq niyyətindən irəli gəlirdi.  

 Azərbaycan Respublikası Preziden-
tinin 2010-cu il 15 iyul tarixli  Azərbaycan 
Respublikasının məhkəmə sisteminin 
təkmilləşdirilməsi ilə bağlı bəzi tədbirlər 
və Məhkəmələr və hakimlər haqqında  
və Məhkəmə-Hüquq Şurası haqqında  
Azərbaycan Respublikasının qanunla-
rına dəyişikliklər və əlavələr edilməsi 
barədə  Azərbaycan Respublikasının 
2010-cu il 22 iyun tarixli 1043-IIIQD 
nömrəli Qanununun tətbiq edilməsi haq-
qında  fərmanı əsasında bir sıra yeni 
məhkəmələrin təşkil olunması da xü-
susi vurğulanmalıdır. Bu fərmanla Ağır 
Cinayətlərə Dair İşlər üzrə Azərbaycan 
Respublikasının Məhkəməsi əsasında 
Bakı Ağır Cinayətlər Məhkəməsi, habelə 
Lənkəran, Gəncə, Şəki ağır cinayətlər 
məhkəmələri yaradılmışdır.

Azərbaycan Respublikasının Pre-
zidenti İlham Əliyevin siyasətinin əsas 
istiqamətlərindən birini də məhkəmə-
hüquq sistemində aparılan davamlı isla-
hatlar təşkil edir. Əldə olunmuş uğurlar 
onun qətiyyətli siyasi iradəsi və davamlı 
diqqətinin nəticəsidir. 

2014-cü ildə məhz cənab Prezident 
İlham Əliyevin “Elektron məhkəmə” infor-
masiya sisteminin yaradılması haqqında 
sərəncamı ilə müəyyənləşdirilmiş işlərin 
ardıcıl həyata keçirilməsi nəticəsində bu 
gün ölkəmizdə məhkəmə fəaliyyətinin 
elektronlaşması sahəsində uğurlar 
əldə edilmişdir. Məhkəməyə müraciət 
etmək hüququnun yaranması anın-
dan məhkəmə qərarlarının icrasının 
tamamlanmasına qədər bütün prosesi 
əhatə edən bu sistemin tətbiqi ədalət 
mühakiməsinə ictimai etimadı artırır, 
vətəndaşların məhkəmələrə elektron 
qaydada onlayn rejimdə daha asan və 
rahat müraciət etmələrinə imkan ve-
rir, işlərə baxılmasını tezləşdirir. Sis-
tem bütün məhkəmə instansiyalarını 
vahid şəbəkədə birləşdirir, prosesləri 
sürətləndirir, qanunvericiliyin tələblərinə 
uyğun çoxsaylı hesabatlar hazırlayır 
və məhkəmə qurumlarının fəaliyyətini 
qiymətləndirməyə yardım edir. 

Azərbaycan Respublikasının Pre-
zidenti cənab İlham Əliyev tərəfindən 
verilmiş “Məhkəmə-hüquq sistemində 
islahatların dərinləşdirilməsi haqqında” 
3 aprel 2019-cu il tarixli fərmanı isə biz 
ölkəmizdə məhkəmə-hüquq sistemi-
nin inkişafında yeni mərhələnin baş-
lanması, bu sahədə yeni yol xəritəsi 
kimi qəbul edirik. İslahatların yeni 
mərhələsinin hədəfləri isə belə müəyyən 
edilmişdir – müasir dövrün tələblərinə 
cavab verən, cəmiyyətdə yüksək nüfu-
za malik ədalət mühakiməsinin forma-
laşdırılması prosesini sürətləndirmək 
məqsədilə məhkəməyə müraciət im-
kanları daha da genişləndirilməli, 
məhkəmələrin fəaliyyətində şəffaflıq ar-
tırılmalı, məhkəmə icraatının effektivliyi 
yüksəldilməli, məhkəmə qərarlarının tam 
və vaxtında icra edilməsi təmin olunma-
lı, süründürməçiliyin aradan qaldırılması 
üçün görülən tədbirlər gücləndirilməlidir. 

 Ötən  illər ərzində fərmanla 
müəyyənləşdirilmiş işlərin icrasına uy-
ğun olaraq qəbul edilmiş qanunve-
ricilik aktlarına çoxsaylı əlavələr və 
dəyişikliklər  edilmiş, iri miqyaslı praktik-
əməli işlər görülmüşdür. Fərmanla Ali 
Məhkəməyə edilmiş tövsiyələrdən biri 
də ondan ibarət olmuşur ki, o, özünün 
vahid məhkəmə təcrübəsinin yaradıl-
ması və inkişaf etdirilməsi işini daha da 
təkmilləşdirməlidir. 

Məlum olduğu kimi, bugünədək vahid 
məhkəmə təcrübəsini formalaşdırmağa 
imkan verən mexanizmlər kifayət qədər 
təkmil deyildi. Ali Məhkəmənin Plenumu 
tərəfindən verilən izahlar tövsiyə xarak-
teri daşıdığından və onun nəzərə alın-
mamasının heç bir hüquqi nəticəsi olma-
dığından vahid məhkəmə təcrübəsinin 
yaradılmasında nəzərdə tutulan nəticəyə 
gəlməsi mümkün olmurdu. Bundan baş-
qa, işə baxan məhkəmə tərkibləri ara-
sında hüququn tətbiqində yaranan fikir 
ayrılıqlarının hansı qaydada həll edilməli 
olduğunu nizama salan təkmil mexanizm 
də mövcud deyildi. 

Məhkəmə təcrübəsinin vahidliyinin 
təmin edilməsi ilə əlaqədar mexanizmin 
yaradılması üçün Mülki-Prosessual, İn-
zibati Prosessual və Cinayət Proses-
sual Məcəllələrinə olduqca əhəmiyyətli 
dəyişikliklər və əlavələr edilmiş, bu 
günə kimi İnzibati Prosessual Məcəllədə 
nəzərdə tutulmuş qayda bir qədər də 
təkmilləşdirilməklə bütün kollegiyaların 
fəaliyyətinə aid edilmişdir. 

Vahid məhkəmə təcrübəsi ilə 
əlaqədar qanunvericilikdə edilmiş 
dəyişikliyin əsas mahiyyəti ondan 
ibarətdir ki, həmin təcrübə qüvvədə oldu-
ğu müddətdə məhkəmələr üçün məcburi 
xarakter daşıyır. Yəni təcrübənin mövcud 
olduğu zaman kəsiyində məhkəmələrin 
qəbul etdikləri qərarlar ona uyğun olma-
lıdır. 

Niyyətimiz vahid məhkəmə 
təcrübəsinin yaradılması sahəsində gör-
düyümüz işlərlə bağlı  məlumatlandırma 
və maarifləndirmə işi aparmaqdır. Həm 
də  əslində bütün ölkələrə xas olan prob-
lem olduğunu düşündüyümüz bu məsələ 
ilə bağlı  təcrübələri öyrənmək, hamı-
mızı narahat edən problem və çağırış-
lar ətrafında müzakirələr aparmaq, həll 
yollarını və vasitələrini birgə müəyyən 
etməkdir. 

Fikrimizcə, məhkəmə praktikası-
nın vahidliyinin və ardıcıllığının təmin 
edilməsinin hər bir ölkənin hüquq sis-
temi üçün böyük əhəmiyyəti vardır. Va-
hid məhkəmə təcrübəsinin mövcudluğu 
məhkəmələrin hüquqi məsələlərin həllinə 
yanaşmalarının sabitliyinin və ədalət 
mühakiməsi həyata keçirilərkən maddi 
və prosessual hüquq normalarının eyni 
cür tətbiq edilməsinin təminatı kimi çıxış 
edir. Qanunun eyni cür tətbiqi hüququn 
ümumiliyini, qanun qarşısında bərabərliyi 
və hüquqi müəyyənliyi təmin edir. Hüqu-

qi dövlətdə bu prinsiplərin hakim olma-
sı şəxslərin ədalət mühakiməsinə və 
məhkəmələrə olan inamını artırır, onla-
ra öz hərəkətlərinin hüquqi nəticələrini 
öncədən görmə imkanı verir. Bundan 
başqa, vahid məhkəmə təcrübəsinin 
mövcudluğu oxşar məhkəmə işlərinin 
həllinin müəyyənləşməsini  təmin 
etməklə mübahisələrin məhkəmədən 
kənar həllinə kömək edir, bununla həm 
də, son nəticədə ədalət mühakiməsinin 
səmərəliliyinin və keyfiyyətinin artı-
rılmasına töhfə verilmiş olur. Odur ki, 
nəinki hüquq normaları birmənalı və ay-
dın olmalı, həm də xüsusilə məhkəmə 
təcrübəsində vahid qaydada tətbiq 
edilməlidir, yəni vətəndaşa hüquq tətbiq 
edənin hərəkətlərinin müəyyənləşə 
biləcəyinə dair əminlik verilməlidir. 

Hamımız razılaşarıq ki, yüksək 
məhkəmələrin əsl işi ayrı-ayrı 
mübahisələri həll etməkdən daha çox, 
hüququn tətbiqi ilə bağlı vahid məhkəmə 

təcrübəsi yaratmaq və onun davam-
lı inkişafını təmin etməkdir. Ona görə 
də, presedent hüququnda mövcud olan 
ziddiyyətləri həll etmək ilk növbədə, 
Ali Məhkəmənin işi kimi qəbul edilir. 
Məhz Ali Məhkəmə uyğunsuzluqla-
rı aradan qaldırmaq üçün presedent 
hüququnun vahidliyini təmin etməli və 
bununla da, məhkəmə sisteminə ic-
timai etimadı qoruyub saxlamalıdır. 
Ziddiyyətli məhkəmə qərarlarının da-
vamlı mövcudluğu məhkəmə sisteminə 
inamın azalmasına səbəb ola biləcək 
hüquqi qeyri-müəyyənlik vəziyyəti ya-
rada bilər. Məhkəmə sistemi daxilində 
hüquqi məsələlərin həllində vahidli-
yin təmin edilməsi üçün müvafiq hü-
quqi mexanizmlərin olması isə Ali 
Məhkəmələrin fəaliyyəti ilə bağlı, 
xüsusilə, aktualdır. Həm də nəzərə alın-
malıdır ki, Ali Məhkəmənin özü qeyri-
müəyyənlik mənbəyinə çevrilərsə, bu, 
xüsusilə problemlidir. Elə məhz buna 
görə də, qanunun eyni cür tətbiqi ilə 
bağlı məhkəmə sistemi daxilində olan 
ziddiyyətləri aradan qaldıra biləcək hü-
quqi mexanizmlərin olması, xüsusilə 
də Ali Məhkəmənin bu sahədə müvafiq 
səlahiyyətlərə malik olması çox vacib bir 
tələbat, hüquqi ehtiyac kimi çıxış edir.

Azərbaycanda biz son illər ərzində 
bu sahədə yeni hüquqi mexanizmlərin 
yaradılmasından tutmuş, məhkəmənin 
praktik fəaliyyətinin yeni yanaşmalar 
tətbiq etməklə təkmilləşdirilməsinə qədər 
bir sıra əhəmiyyətli işlər görmüşük. 

Ali Məhkəmə olaraq biz qanun-
yaradıcı fəaliyyətdə yaxından işti-
rak edirik, təcrübədə qarşılaşdığımız 
bir çox problemləri həll etmək üçün 
qanunvericiliyə edilmiş bir sıra mühüm 
dəyişikliklər məhz bizim təşəbbüsümüz 
əsasında baş vermişdir. Ali Məhkəmə 
həm də müxtəlif dövlət orqanlarından 
daxil olmuş normativ-hüquqi aktların 
layihələri ilə bağlı olaraq da davamlı 
rəylər verir. 

Müasir cəmiyyətlərin qarşılaş-
dığı yeni çağırışlar və ehtiyaclar Ali 
məhkəmələrdən də yeni yanaşmalar 
tətbiq etməyi tələb edir. Onlar insan 
hüquqlarının müdafiəsinə yönəlmiş ən 
qabaqcıl standartların milli sistemlərə 
gətirilməsində, eləcə də hüququn üstün-
lüyünü təmin edəcək mexanizmlərin işlək 
və səmərli olmasında mühüm rol almalı-
dırlar. Bunun üçün isə Ali məhkəmələr 
tarixi inkişaf perspektivində qazanılmış 
uğurları qorumaqla yanaşı,  həm də 
ortaya çıxan yeni çağırışları nəzərə al-
maqla özlərini davamlı yeniləməli, ədalət 
mühakiməsinin həyata keçirilməsi ilə 
bağlı yaranan problemlərə həllər tap-
malı, eləcə də yeni problemlərə uyğun 
məhkəmə siyasətini formalaşdırmalıdır-
lar.

Məhkəmələrə olan cəmiyyətdəki eti-
madı möhkəmləndirmək və daim artırmaq 
əsas hədəflərimizdən biri olmalıdır. Ha-
mıya bəlli olan gerçəklik  ondan ibarətdir 
ki, cəmiyyətin ədalət mühakiməsinə olan 
etimadı öz-özünə yaranacaq bir hal de-
yildir. Bu, məhkəmələrin  ardıcıl əməyinin 
nəticəsi olaraq yaranan bir vəziyyətdir. 
Bu işdə heç şübhəsiz ki, Ali məhkəmələr 
öncül rola malikdirlər.

Ədalət mühakiməsinin həyata 
keçirilməsinin əsas prinsiplərindən biri 
olan şəffaflıq yalnız məhkəmə zalla-
rına və qərarlarına çatımlılığın təmin 
edilməsi kimi başa düşülməməlidir. 
Şəffaflıq artıq bizdən həm də onu 
tələb edir ki, ədalət mühakiməsinin 
keyfiyyətinin və səmərəliliyinin artırıl-
masına yönəlmiş həyata keçirilən bütün 
məhkəmə fəaliyyəti barədə məlumatlar 
da cəmiyyətlə bölüşülməlidir. Bu, insan-
ların məhkəmə sisteminə etimadının 
möhkəmləndirilməsinə xidmət edir.

Ali Məhkəmənin qərarlarına 
cəmiyyətin çatımlılığı da təmin edilməlidir. 

Qərarların dərc edilməsi və yayılması 
nəinki hakimlərin, vəkillərin və digər hü-
quqşünasların, həm də cəmiyyətin bü-
tün digər təbəqələrinin Ali Məhkəmənin 
fəaliyyəti haqqında məlumat əldə 
etməsinə və onları incələməsinə şərait 
yaradır. Qərarların dərc edilməsi xüsusilə 
vahid məhkəmə təcrübəsinin yaradılma-
sının, məhkəmə qərarlarının ardıcıllığı-
nın və proqnozlaşdırıla bilən olmasını 
təmin etmənin güclü bir vasitəsidir. Bu-
nunla, hüququn məhkəmələr tərəfindən 
tətbiqi təcrübəsi ardıcıl hala gəlir, sis-
temli pozuntular aradan qaldırılır, 
məhkəmələrin fəaliyyətində eyni faktiki 
halları olan işlərə münasibətdə fərqli ya-
naşmanın qarşısı alınır. Biz ölkəmizdə 
Ali Məhkəmənin bütün qərarlarının ad-
sızlaşdırılmış qaydada dərc edilməsini 
təmin edirik.

Aydındır ki, sosial media həyat və 
fəaliyyətimizdə müəyyən rola malikdir. 
Sosial media bizə müxtəlif üstünlüklər 

təmin etməklə yanaşı, məhkəmə 
fəaliyyəti ilə əlaqədar müstəqillik, 
qərəzsizlik və dürüstlük prinsiplərinin po-
zulmasına gətirib çıxara biləcək risklər 
də yaradır. Xüsusilə də, məhkəmə 
fəaliyyətinə cəmiyyətin və ya ayrı-ay-
rı qrupların sosial media vasitəsilə 
müdaxilə və təsir etməsi yəqin ki, hər 
bir ölkənin qarşılaşdığı problemdir. 
Sosial mediadan bu qaydada istifadə 
yolverilməzdir və məhkəmə fəaliyyətinə 
müdaxilə qanunla nəzərdə tutulmuş 
məsuliyyətə səbəb olmalıdır. Söz və 
ifadə azadlığının hər bir cəmiyyətdə ən 
təməl hüquqlardan biri olduğunu hamı-
mız qəbul edirik. Lakin sosial media-
dan istifadə məhkəmələrə olan etimadı 
zədələyəcək formada olmamalı, icraat-
da olan məhkəmə işlərinə müdaxilə və 
təsir şəklində aparılmamalı, yekunlaş-
mış məhkəmə icraatları üzrə çıxarılmış 
qərarların qanuniliyi və ədalətliliyi isteh-
za  predmetinə çevrilməməlidir. 

Hüququn aliliyinin və məhkəmələrə 
etimadın təmin edilməsi bizim fikrimizcə,  
hüquqi təhsillə də sıx bağlı bir məsələdir. 
Məktəblərdə, xüsusilə də universitetlərdə 
əsas hüquq prinsipləri və məhkəmə 
fəaliyyəti haqqında proqramların tədris 
olunması ümumən məhkəmə siste-
mi və onun fəaliyyəti haqqında dürüst 
məlumatların cəmiyyətə ötürülməsini 
təmin etməklə yanaşı, həm də məhkəmə 
fəaliyyəti haqqında yanlış qənaətlərin 
formalaşmasını da önləmiş olur. Bu ba-
xımdan, Ali Məhkəmə hüquq fakültələri 
ilə sıx əlaqə qurmalı, gələcəyin hüquq-
şünaslarının tədris proqramlarına fəal 
dəstək verməlidir.

Dünyanın harasında yaşamasın-
dan, fərqli mədəniyyət sahib olmağı-
mızdan və müxtəlif tarixi inkişaf yolu 
keçməyimizdən asılı olmayaraq bu gün 
biz hamımız bütöv bir insanlıq ailəsinin 
fərdlərini təşkil edirik. Birlikdə sülh 
şəraitində təhlükəsiz yaşamaq, ədalətin 
və hüququn aliliyini təmin etmək, rifah 
içində inkişaf edə bilmək üçün ortaq bir 
hüquq mədəniyyətinə ehtiyacımız vardır. 
Bu mədəniyyət, ədalətin və insan hüquq-
larının əsas dəyər kimi qəbul edilməsini, 
onların hamı üçün bərabər şəkildə təmin 
olunmasını, eyni zamanda, demokratik 
idarəçiliyin və hüququn üstünlüyünün 
bərqərar olunmasını tələb edir. Bizim 
inancımıza görə, sözügedən dəyərlər 
ayrılıqda heç bir dövlətə, coğrafi məkana 
və idelogiyaya aid deyil, onlar min illər 
ərzində qazanılmış bütün bəşəriyyətin 
ortaq mirasıdır.

Bu gün Ali məhkəmələr yalnız kassa-
siya qaydasında işlərə baxan məhkəmə 
orqanı deyil. Onlar ümumi məhkəmə 
sisteminin son instansiyası olmaqla 
ədalət mühakiməsinin həyata keçirilməsi 
ilə bağlı mövcud problemlərin ən yax-
şı hiss edildiyi və görüldüyü yerlərdir. 
Ali Məhkəmə hər bir ölkədə ədalət 
mühakiməsinin fəaliyyəti ilə bağlı ən 
doğru və zəngin məlumatlara sahibdir, 
ona görə də, həm də ən düzgün təsbitləri 
edəcək orqanlardan biridir. Məhz 
buna görə də,  ədalət mühakiməsinin 
keyfiyyətinin və səmərəliliyinin artırıl-
masında  Ali Məhkəmə yaxından iştirak 
edir. Ali Məhkəmənin bu rolu ondan daim 
məhkəmə-hüquq sistemindəki islahat-
ların aparıcı qüvvəsi olmağı tələb edir. 
Buraya, qanunvericilik sahəsində möv-
cud olan problemləri aradan qaldırmaq 
üçün müvafiq təkliflərin verilməsi, vahid 
məhkəmə təcrübəsinin təmin edilməsi, 
məhkəmə sisteminin keyfiyyətli və 
səmərəli fəaliyyət göstərməsini təmin 
etməyə yönəlmiş əməli işlərin görülməsi 
və fəal beynəlxalq əməkdaşlıq qurmaqla 
ən yaxşı təcrübələrin və yüksək stan-
dartların milli sistemlərə gətirilməsinə 
nail olmaq daxildir. 

Bizim təcrübəmiz göstərir ki, vahid 
məhkəmə praktikasının formalaşdırılma-
sı, habelə sistemli xarakter daşıyan nöq-
sanların aradan qaldırılması məqsədilə 
qanunvericiliyə mühüm dəyişikliklər 
edilməsi  davam etdirilməlidir. 

Ramiz RZAYEV,  

